
АННОТАЦИЯ 

Ушбу мақола Яқин Шарқ Араб давлатлари ижтимоий-иқтисодий ривожида миграцион 
жараёнларнинг тутган ўрни ва у билан боғлиқ муаммоларни очиб беришга бағишланган. 
Мақолада Яқин Шарқ Араб давлатлари мисолида бугунги глобаллашув жараёнларининг 
жадаллашуви ва бутун халқаро муносабатлар тизимининг тубдан ўзгариши, хавфсизликка 
таҳдидлар доирасининг кенгайиши каби хусусиятлари билан ажралиб турган бир шароитда 
аҳоли миграциясининг асосий сабаблари, уларнинг кучайиш даври ҳамда ҳамкор 
давлатларнинг ижтимоий-иқтисодий ва маданий ривожига таъсири масаласига оид бўлган энг 
долзарб муаммолар ўрганилган. 

Калит сўзлар: Яқин Шарқ, миграцион жараёнлар, Араб давлатлари, ижтимоий-
иқтисодий ривожланиш, маданий ривож, аҳоли миграцияси, этник-маданий ўзгаришлар, 
миграция сиёсати, интеграциялашув, меҳнат муҳожирлари, эмиграцион каналлар. 

 
Дурдона Мадаминова, 

кандидат политических наук, доцент  
Ташкентского государственного университета востоковедения  

d_madaminova@mail.ru 
 

РОЛЬ МИГРАЦИОННЫХ ПРОЦЕССОВ В СОЦИАЛЬНО-ЭКОНОМИЧЕСКОМ 
РАЗВИТИИ АРАБСКИХ CТРАН БЛИЖНЕГО ВОСТОКА 

 
АННОТАЦИЯ 

Данная статья посвящена роли миграционных процессов в социально-экономическом 
развитии ближневосточных арабских стран и связанным с этим проблемам. В статье 
рассматриваются основные причины миграции населения, период их роста и их влияние на 
социально-экономическое и культурное развитие стран-партнеров в условиях современного 
процесса глобализации и радикальной трансформации всей системы международных 
отношений, расширение угроз безопасности, изучаются наиболее актуальные вопросы. 

THE ROLE OF MIGRATION PROCESSES IN THE SOCIO-ECONOMIC 
DEVELOPMENT OF THE MIDDLE EAST ARAB STATES 

 
ABSTRACT 

This article is devoted to the role of migration processes in the socio-economic development 
of the Middle East Arab countries and the problems associated with it. The article deals with the main 
causes of population migration, the period of their growth and their impact on the socio-economic 
and cultural development of partner countries in the context of the current globalization process and 
the radical transformation of the entire system of international relations, the expansion of security 
threats. the most pressing issues are studied. 

Index Terms: Close processes, Arab states, socio-economic development, cultural 
development, population migration, ethno-cultural changes, migration policy, integration, emigration 
channels. mexnat Shark, migration immigrants 

 
1.Долзарблиги: 
ХХI асрдаги глобал ўзгаришларнинг дунё мамлакатлари ташқи сиёсатига таъсири 

масаласи барча давлатлар, жумладан Ўзбекистон дипломатияси учун ҳам ўта долзарб 
ҳисобланади. Бу борада Ўзбекистон Республикаси Президенти Ш.М.Мирзиёевнинг 2022 йил 
28 январдаги “2022-2026 йилларга мўлжалланган Янги Ўзбекистоннинг тараққиёт 
стратегиясини қабул қилиш тўғрисида”ги ПФ-60-сон фармонида “Ҳаракатлар 
стратегиясидан–тараққиёт стратегияси сари” тамойилига асосан ишлаб чиқилган еттита 
устувор йўналишдан иборат “2022-2026 йилларга мўлжалланган Янги Ўзбекистоннинг 
тараққиёт стратегияси ва уни “Инсон қадрини улуғлаш ва фаол маҳалла йили”да амалга 
оширишга оид давлат Дастурида келтирилган 99-мақсадда “Ташқи сиёсий ва ташқи иқтисодий 
фаолиятнинг норматив-ҳуқуқий базасини ҳамда халқаро ҳамкорликнинг шартномавий-
ҳуқуқий асосларини такомиллаштириш”, жумладан, “Жанубий Осиё, Яқин, Ўрта Шарқ ва 
Африка давлатлари билан иқтисодий, маданий-гуманитар ҳамкорликнинг ҳуқуқий асосларини 
такомиллаштириш”[1]каби масалалар вазифа этиб белгиланган. Шунингдек, “Яқин Шарқ 
мамлакатлари билан ўзаро фойдали ва ҳар томонлама муносабатларни ривожлантириш ва 
мустаҳкамлаш Ўзбекистоннинг ташқи сиёсат соҳасидаги устувор йўналишларидан бири 
бўлиб қолади”[2.344], деб таъкидлади Президент. 

Бугунги кунда глобаллашув жараёнларининг жадаллашуви ва бутун халқаро 
муносабатлар тизимининг тубдан ўзгариши, хавфсизликка таҳдидлар доирасининг кенгайиши 
каби хусусиятлари билан ажралиб туради. Ана шундай вазиятда ижтимоий-иқтисодий 
ривожланишни таъминлаш, миграцион жараёнларнинг бориши ҳамда маънавий муҳитни 
яхшилаш масаласи дунё миқёсида ҳам катта-катта экспертлар томонидан ҳам муносиб 
эътироф этилмоқда. Шу боисдан ҳам, миграцион жараёнларнинг Яқин Шарқ Араб давлатлари 
ижтимоий-иқтисодий ривожига таъсирини очиб бериш, мазкур давлатлар мисолида аҳоли 
миграциясининг асосий сабаблари, уларнинг кучайиш даври ҳамда юборувчи ва қабул 
қилувчи давлатларнинг ижтимоий-иқтисодий ва маданий ривожига таъсирига оид 
муаммоларбугунги кунда ўрганилиши зарур бўлган энг долзарб масалалардан саналади. 

2.Методлар ва ўрганилганлик даражаси: 

Мустақил Ўзбекистон тарихшунослигида миграцион жараёнларн масаласи қисман 
ўрганилган бўлса-да, ушбу жараёнларнинг Яқин Шарқ Араб давлатлари ижтимоий-иқтисодий 
ривожига таъсирини очиб бериш, мазкур давлатлар мисолида аҳоли миграциясининг асосий 
сабаблари, уларнинг кучайиш даври ҳамда юборувчи ва қабул қилувчи давлатларнинг 
ижтимоий-иқтисодий ва маданий ривожига таъсирига оид муаммолар алоҳида тадқиқот 
объекти сифатида кам ўрганилган. Аҳоли миграцияси янги қитъа ва ҳудудларни кашф этиш 
ва уларни ривожлантиришга ҳисса қўшган ноёб тарихий ҳодиса бўлиш билан бирга, бугунги 
кунга келиб, у кўплаб давлатларда муайян ижтимоий-иқтисодий, сиёсий ва этник-маданий 
ўзгаришларга сабаб бўлмоқда. Тобора глобаллашиб бораётган ҳамда барча соҳаларда ўзаро 
боғлиқ ҳолда тараққий этаётган давлатларни ўзида жам қилган жаҳон ҳамжамиятиниоммавий 
миграция оқимларидан ҳоли тарзда тасаввур қилиш қийин. Зеро, статистик маълумотларга 
таянган ҳолда айтиш мумкинки, бугунги кун жамиятида мигрантлар жамияти тобора устунлик 
касб этмоқда. БМТ томонидан тақдим этилган маълумотларга кўра, айни пайтда Ер сайёраси 
аҳолисининг ҳар 7 нафаридан бирини айнан муҳожирлар ташкил этмоқда.Уларнинг йиллик 
пул ўтказмаларининг умумий айланмаси эса, 350 миллиард долларга тенг бўлиб, мазкур 
кўрсаткич, ривожлаланётган давлатларга моддий кўмак беришга йўналтирилган сарф-
харажатлардан сезиларли даражада юқоридир. 

Сўнгги йилларда кузатилаётган жараёнлар миграцион оқимлар кўламининг муайян 
давлат ва минтақалар мисолида барқарор ўсиб бораётганини кўрсатмоқда. 2020 йилда БМТ 
томонидан тақдим этилган маълумотларга кўра, халқаро муҳожирлар, тарихий максимал 
даражага етган бўлиб, уларнинг умумий сони 272 миллион кишини, яъни Ер юзи аҳолисининг 
3,5 фоизини ташкил этмоқда. 

Ўтган йиллардавомида миграцион сиёсатни юритишнинг усул ва воситалари ҳамда 
механизмларида ҳам жиддий ўзгаришлар юз берди. Кўплаб етакчи хорижий давлатларда 
амалда бўлган миграцион сиёсатнинг замонавий модели миллий манфаатлар, 
аввало,иқтисодий эҳтиёжларга жавоб берадиган малака ва кўникмаларга эга бўлган меҳнат 
муҳожирларини жалб қилиш ва аксинча, мазкур талабларга мос келмайдиган миграцион оқим 
вакилларидан воз кечишга йўналтирилган. Бу борадаги ижтимоий-иқтисодий самарадорлик 
кўрсаткичи, кўп жиҳатдан миграция сиёсатининг тўғри йўналтирилганлиги ҳамда 
муҳожирларнинг мавжуд жамиятга мослашуви ва интеграциялашувига хизмат қилиши 
биланхарактерланади. 

Айни пайтда, миграция ҳодисасининг келиб чиқиш сабаблари ва оқибатлари нуқтаи 
назаридан, Яқин Шарқ минтақасига алоҳида эътибор қаратилиши мақсадга мувофиқ. Зеро, бир 
томондан, мазкур минтақа ижтимоий-иқтисодий ривожланиш даражасига кўра, 
миграционжозибадорлиги юқори бўлган бир қатор давлатларни ўзида жамлаган бўлса, бошқа 
томондан, ушбу минтақанинг айрим давлатларида давом этаётган беқарор вазият унинг 
доимий инсон ресурсларига бой бўлган донорга айланишига сабаб бўлмоқда. Бунда Сурия 
Араб Республикаси етакчилик қилаётгани ҳеч биримиз учун сир эмас. Сабаби, 2011йилдан 
буён давом этиб келаётган фуқаролар уруши даврида мазкур давлатни тарк этишга мажбур 
бўлган аҳоли сони 10 миллиондан ортиқни ташкил этган. Юқоридагилар билан бир қаторда, 
Саудия Арабистони Подшолиги, Бирлашган Араб Амирликлари, Уммон ва Ливан каби 
давлатлар мигрантларни қабул қилиш бўйича етакчилик қилиб келмоқдалар.  

Шу ўринда таъкидлаш жоизки, Европанинг кўплаб давлатлари ижтимоий-иқтисодий ва 
сиёсий ҳаётида араб диаспорасининг таъсири тобора ортмоқда. Юқорида келтирилган 
асосларга таянган ҳолда, Яқин Шарқ минтақаси халқаро миграция жараёнларида алоҳида 
ўринга эга эканлигини ишонч билан айтиш мумкин. Дастлаб “диаспора” тушунчасига 
жамоатчилик томонидан алоҳида эътибор қаратилмаган. ХХ асрнинг охирларига келиб, 
диаспора тушунчаси трансмиллий хусусият касб эта бошлади ва тез суръатларда кенг 
омманинг муҳокамаларобъектига айланиб улгурди[3.7]. 

Маълумки, Яқин Шарқ минтақаси ўз ичига ижтимоий-иқтисодий ривожланиш 
кўрсаткичлари ва аҳолининг этно-конфессионал таркибига кўра, турлича бўлган 20 дан ортиқ 
давлатни ўз ичига олган. Шу боисдан, тақдим этилаётган тадқиқот иши доирасида миграция 

муаммоси Баҳрайн, Миср, Яман, Иордания, Ироқ, Қатар, Қувайт, Ливан, Бирлашган Араб 
Амирликлари, Уммон, Фаластин, Саудия Арабистони ва Сурия каби Яқин Шарқ Араб 
давлатлари мисолида ўрганилган.  

3.Тадқиқот натижалари: 
Минтақада кечаётган миграцион жараёнлар таҳлили асосида қуйидаги масалалар 

аниқланди: 
1. Миграцион жараёнлар муайян давлатларнинг ижтимоий-иқтисодий ривожига 

сезиларли тарзда таъсир кўрсатади. Миграция маълум маънода, жамиятнинг иқтисодий 
равнақига хизмат қилувчи омиллардан бири ҳисобланади. Зеро, аҳолимиграцияси билан 
боғлиқ сабаблардан бири, кишиларнинг мавжуд ижтимоий-иқтисодий шароитини яхшилаш 
истаги билан боғлиқ.Шу ўринда, таъкидлаш жоизки, мавжуд ҳолат муҳожирларнинг билим ва 
малакаси, маълумоти, касбий кўникмалари, хорижий тилларни ўзлаштирганлик даражаси, 
ёши, жинси, оилавий аҳволи ҳамда жалб қилувчи инвестицион оқимлари ҳажми кабиларга 
кўра,қабул қилувчи ёки юборувчи давлатлар учун ижобий ва салбий оқибатларни келтириб 
чиқариши мумкин[4]. 

2. Бугунги кунда Яқин Шарқ Араб давлатларидан ҳаракатланувчи энг муҳим 
эмиграцион каналлар сифатида меҳнат эмиграцияси, тижоратэмиграцияси, мажбурий 
эмиграция, интеллектуал эмиграция (яъни, олимлар ва юқори малакали мутахассисларнинг 
хорижга чиқиб кетиши, шунингдек, нуфузли олий ўқув юртларида таълим олиш истагидаги 
ёшларнинг эмиграцияси) ҳамда оила ва қариндошлик муносабатлари билан боғлиқ миграция 
кабиларни келтириш мумкин. 

3. Муҳожирлар муайян давлат ҳудудига бориб жойлашгач, табиийки, ўз давлати билан 
доимий алоқада бўлади. Бугунги кунда мигрантларни ўз давлатлари билан ўзаро 
муносабатларини қуйидаги шаклларда давом этаётганини кўриш мумкин: пул ўтказмаларини 
ташкил этиш, инвестиция киритиш, ўз давлатининг инвестиция, тижорат ва савдо 
соҳаларидаги салоҳиятини оширишгахизмат қилиш,ўз юртида ишлаб чиқилган давлат 
облигацияларини сотиб олиш, мавжуд имконияти ва интеллектуал салоҳиятидан фойдаланган 
ҳолда, инсон капиталини шакллантириш ва технологияларни ривожлантиришга ўз ҳиссасини 
қўшиш, таълим ва илм-фан соҳасидаги тармоқларни тараққий эттириш кабилар шулар 
жумласидандир[5.5-16].Тадқиқот давомида келиб чиқиши Яқин Шарқ Араб давлатларига 
тегишли бўлган муҳожирларнинг бугунги кунда ўз давлатлари билан, аввало, иқтисодий 
ҳамкорлик ўрнатиб келаётгани кўзга ташланди. Буни, меҳнат мигрантларининг пул 
ўтказмалари Яқин Шарқ давлатлари валюта заҳираларини шакллантиришга хизмат қилувчи 
муҳим манбалардан бири бўлиб қолаётгани билан изоҳлаш мумкин. 

Маълумки, миграцион жараёнлар ўз ортидан давлат равнақига хизмат қилувчи бир 
қатор ижобий ва салбий омилларни келтириб чиқаради. Демография ва аҳоли миграцияси 
бўйича етакчи мутахассислардан бири С.В.Рязанцевнинг фикрича, меҳнат миграцияси 
юборувчи ва қабул қилувчи давлатларга ижтимоий-иқтисодий жиҳатдан идеал шартларда 
ижобий таъсир кўрсатади: 

Меҳнат мигрантларини юборувчи давлатлар учун:  
• мигрантларнинг пул ўтказмалари ҳисобидан давлатда мавжуд тўлов баланси 

тақчиллигини камайтиришга эришилади; 
• муайян соҳалардаги маҳаллий ишлаб чиқариш ҳажми ортади; 
• хорижий давлатлардаги бандликни таъминлаш борасида хизмат кўрсатилиши 

ҳисобидан бюджет тушумлари ҳажми ортади; 
• фуқаролар малакасининг ошишива ходимнинг мутахассисликка эга бўлиши 

ҳисобидан янги касблар ўзлаштирилади; 
• қашшоқлик қисман бартараф этилиб, аҳоли даромадлари ўртасидаги тафовут 

қисқаради; 
• ички меҳнат бозоридаги кескинликнинг пасайишига эришилади ва ҳоказо. 
Муҳожирларни қабул қилувчи давлатлар учун: 

• муҳожирларнинг муҳим саналган туманлар бўйлаб мақсадли тақсимоти ҳисобидан 
ҳудудий бирликларнинг иқтисодий равнақи ортади; 

• ишчи кучига ҳақ тўлаш ҳажми қисқариб, уларнинг тақчиллиги борасидаги муаммолар 
бартараф этилади; 

• хорижлик ишчиларнинг тежамкорликка мойиллиги ҳисобидан нарх-наволар 
ўсишининг секинлашуви кузатилади; 

• мигрантларнинг иш ҳақи ва ижтимоий жамғармалар тушумлари ҳисобидан солиқ 
йиғимлари ҳажми ортади; 

• муҳожирлар томонидан уй-жой ва коммунал хизматлардан фойдаланилиши 
ҳисобидан тўловлар ҳажми ортади; 

• мигрантларнинг “нуфузли” бўлмаган иқтисодиёттармоқларидаги бандлиги ҳисобидан 
маҳаллий ишчилар ўртасидаги мобилликни таъминлашга эришилади; 

• муҳожирларни уй хўжалигидаги бандлигини таъминлаш ҳисобидан хотин-қизларнинг 
бандлигини таъминланади; 

• ёш ва юқори малакали ишчиларни саралаб олиш йўли билан ишчи кучининг сифат 
даражаси ортади; 

• кичик бизнес ва тадбиркорлик соҳасида аҳоли бандлигини таъминлашга эришиладива 
ҳоказо. 

4.Хулосалар: 
Миграцион жараёнларнинг Яқин Шарқ Араб давлатлари ижтимоий-иқтисодий 

ривожига таъсирини ўрганиш ва таҳлил қилиш асосида бир қатор қуйидаги хулосаларга 
келинди: 

1. Миграция бир вақтнинг ўзида жамиятнинг иқтисодий ривожига хизмат қилувчи омил 
бўлиш билан бирга, унинг бу борадаги кўрсаткичларини намоён қилишга ҳам хизмат қилади. 
Юқорида таъкидланганидек, мавжуд жараёнларнинг ҳам ижобий, ҳам салбий оқибатлари 
мавжуд.  

Миграциянинг давлатнинг ижтимоий-иқтисодий ҳаётига таъсири қуйидагиларда 
намоён бўлади: 

• амалга оширилаётган пул ўтказмалари ҳисобидан аҳоли орасидаги қашшоқликнинг 
оғир оқибатлари бартараф этилади; 

• муҳожирларнинг пул ўтказмалари ҳисобидан давлатнинг ички жамғармалари ҳажми 
ортиб, молиявий тақсимотамалга оширилади; 

• қабул қилувчи ва юборувчи давлат жамоалари ўртасидаги ўзаро 
муносабатларнингаҳамиятиортади; 

• таълим ва соғлиқни сақлаш тизимларининг молиялаштирилиши ҳисобидан инсон 
капиталининг шаклланишига хизмат қилади; 

• юқори малакали шахслардан иборат қатламнинг эмиграцияси ёки ривожланаётган 
давлатларда “миялар кўчиши”натижасида давлатда иқтисодий ва сиёсий харажатлар ҳажми 
ортади; 

• ривожланган давлатларга муҳожирлар оқимининг ортиши ортидан интеграция 
муаммоси авж олади; 

• оилаларда гендер роллари ва қадриятларининг ўзгариши кабилар шулар 
жумласидандир. 

2. Бугунги кунда жаҳонда кузатилаётган демографик вазият аксарият ривожланган 
давлатларда меҳнат ресурслари ҳажмини ошириш ва юқори малакали мутахассисларни жалб 
қилишнинг ягона манбаи сифатида етакчи барқарор иқтисодий тараққиёт омили сифатида 
намоён бўлаётган халқаро аҳолимиграциясини кўрсатиш мумкин эканлигига олиб келди, бу 
эса муҳим омил бўлиши мумкин. Шу ўринда, саводи паст ва ижтимоий ҳимояга муҳтож аҳоли 
қатламининг оммавий тарзда Европага кириб келиши, иқтисодий ва ижтимоий тизимлар 
фаолияти ва ривожига салбий таъсир кўрсатиб, охир-оқибатда бутун жамият учун оғриқли 
оқибатларни келтириб чиқармоқда[6.210].Ишсизлик даражаси юқори бўлган ва меҳнатга 
лаёқатли аҳоли сони меъёридан кўп бўлган Жануб давлатларида аксарият ҳолларда 

“миграцион донорлик”мавжуд ижтимоий муаммоларни ҳал қилиш ҳамда мавжуд 
давлатлардаги иқтисодий инфратузилма ва меҳнат бозоридаги ички зиддятни бартараф 
этишнинг самарали манбаларидан бирига айланмоқда.  

Бундан ташқари, меҳнат муҳожирларининг пул ўтказмалари ишчи кучини етказиб 
берувчи донордавлатлар учун молия ресурсларини жалб қилишнинг муҳим манбаи бўлиб 
хизмат қилмоқда. Буларнинг бари миграцияни давлатнинг ижтимоий-иқтисодий ривожида 
муҳим саналган омилга ва бир вақтнинг ўзида турли оқибатларга сабаб бўлувчи феномен 
(ижтимоий ҳодиса)га айланиб бораётгани сабабли, уни илмий жиҳатдан изчил ўрганишни 
талаб этади. 

3. Яқин Шарқдаги Араб давлатлари билан боғлиқ эмиграцион каналлар сирасига 
қуйидагиларни киритиш мумкин: 

▪ меҳнат эмиграцияси; 
▪ тижорат эмиграцияси; 
▪ мажбурий эмиграция; 
▪ интеллектуал эмиграция (бунда, олимлар ва юқори малакали мутахассислар билан 

биргаликда, нуфузли таълим муассасаларида таълим олиш мақсадида хорижга чиқиб кетувчи 
ёшлар назарда тутилмоқда); 

▪ оилавий ва қариндошлик ришталарига асосланган миграция кабилар шулар 
жумласидандир. 

4.Яқин Шарқ давлатларини жаҳон иқтисодиётида тутган ўрнига кўра, тўрт гуруҳга 
ажратиб ўрганиш мумкин: 

Форс кўрфази давлатлари (Ироқдан ташқари) қазиб олиш саноати улуши 70 фоиздан 
ортиқ бўлган бирламчи давлат секторида яққол устунликка эга бўлган давлатлар гуруҳини 
ташкил этади. Бунда қишлоқ хўжалиги маҳсулотларининг улуши 1-3 фоиздоирасидадир. 
Нефть экспортига таянган ҳолда фаолият юритувчи бу каби давлатлар учун аҳоли жон бошига 
тўғри келадиган ЯММ ҳажми юқори кўрсаткичга эга бўлади; 

иккинчи гуруҳ давлатлари сирасига қайта ишлаш саноати ва қишлоқ хўжалиги 
соҳаларида юқори улуш(16дан 46 фоизгача) га эга бўлган давлатлар киритилган. Мазкур 
давлатларда қуруқ иқлимнинг ҳукмронлиги ва аграр муносабатларнинг замон талабларига мос 
тарзда ривожламаганлиги оқибатида қишлоқ хўжалиги соҳасида муайян муаммолар (озиқ-
овқат маҳсулотлари тақчиллиги) кўзга ташланади[7.123-130].Қайта ишлаш саноатининг 
муҳим тармоқларида замонавий технологиялар тақчил бўлгани боис, ҳунармандчилик 
корхоналарига алоҳида эътибор қаратилади. Буэса, ўз навбатида, ЯММ ҳажми 
кўрсаткичларининг пасайишига сабаб бўлади. Мазкур гуруҳ вакиллари сирасига Ироқ ва Яман 
каби давлатларни киритиш мумкин. 

навбатдаги гуруҳ халқ хўжалигида учинчи даражали сектор етакчи бўлган (65 фоиздан 
юқори) давлатлардан иборат бўлиб, бунда иқтисодий самарадорлиги мавжуд салоҳиятига мос 
бўлмаган Иордания ва Ливан каби давлатларни ҳақида сўз юритиш мумкин[8.479-519].Ушбу 
давлатларда ишлаб чиқариш тармоқлари иккинчи ўринни эгаллайди. Мавжуд ҳолатни 
иқтисодий характерга эга бўлмаган омиллар, яъни минтақалараро можаролар ва низоли 
вазиятларнинг давом этаётгани билан билан боғлаш мумкин. 

сўнгги, тўртинчи гуруҳга халқ хўжалигида саноат ва хизмат кўрсатиш соҳалари ўзаро 
тенг нисбатда устунликка эга бўлган БАА, Эрон ва Қувайт кабиларни киритиш мумкин. Ушбу 
давлатларда аҳоли жон бошига тўғри келадиган ЯММ ҳажми энг юқори кўрсаткичларда 
намоён бўлади. 

Умуман олганда, минтақа давлатлари ривожланиш кўрсаткичлари ва ривожланиш 
салоҳиятига кўра бир-биридан ўзаро фарқланади. Минтақада иқтисодий ўсиш 
кўрсаткичларига кўра, тезкор темпларда ривожланаётган САП ва БАА каби давлатлар билан 
бирга, ривожланиш кўрсаткичлари нисбатан паст бўлган, иқтисодий тараққий этмаган Ироқ 
ва Яман каби давлатлар фаолият юритмоқда.  

5. Минтақанинг хусусиятидан келиб чиққан ҳолда, муҳожирлар оқимининг 
шаклланишига бир қатор омиллар таъсир қилади. Яқин Шарқ Араб давлатлари 

фуқароларининг миграцион жараёнларга жалб этилиш сабабларига қуйидагиларни киритиш 
мумкин: 

• кўпсонли ички ва ташқи ҳарбий можаролар; 
• ҳукумат томонидан юритилаётган ижтимоий-иқтисодий сиёсатнинг халқнинг хоҳиш-

иродасига тўла мос эмаслиги кабиларни киритиш мумкин. 
Низоли вазият ва молиявий инқирозлар шароитида минтақа давлатлари бир вақтнинг 

ўзида миграцион жараёнларда: 
• донор-давлат; 
• мигрантлар учун транзит давлат; 
• қабул қилувчи давлат сифатида миграцион жараёнларнинг иштирокчисига 

айланишлари мумкин. 
Яқин Шарқ давлатларидаги миграцион жараёнларнинг шаклва йўналишлари хусусида 

сўз юритиб, бунда 2015 йилдан буён Европа алоҳида эътибор марказида эканини таъкидлаш 
жоиз. Яқин Шарқ халқларининг миграцияситарихида қай йўсинда бўлишидан қатъий назар, 
Европага етиб олиш истагида бўлган муҳожирлар оқимининг бу каби юқори кўрсаткичи 
бўлмаган. 2015йилнинг ўзидаёқ, Ўрта Ер денгизи орқали Европага кириб борганлар сони 350 
минг кишини ташкил этган бўлиб, 2014йил билан қиёслаганда, бу кўрсаткич унинг шу даврига 
нисбатан 60фоизга юқори эканини кўриш мумкин[9.72-86].Бугунги кунда, Яқин Шарқ 
давлатлари муҳожирларини қабул қилувчи асосий давлатларга Австрия, Венгрия, Италия, 
Франция, Германия, Буюк Британия, АҚШ, Швеция ва Туркия каби давлатларни киритиш 
мумкин. 

6. Яқин Шарқ давлатларига тегишли араб диаспораларининг давлатлар кесимида 
жойлашуви ўрганилганда, араб эмигрантларининг дунё бўйлаб нисбатан кенг ёйилгани 
аниқланди. Бунда, АҚШ, Ғарбий Европа ва Жанубий Америка давлатлари, шунингдек, Япония 
ва Жанубий Корея каби давлатлари етакчилик қилади.Бугунги кунда араб эмигрантларининг 
умумий сони 47 млн.дан ортиқ кишини ташкил этмоқда. “Saudi Aramco World” нашрида чоп 
этилган маълумотларга кўра, уларнинг катта қисми Бразилияда истиқомат қилади. Жумладан, 
7 млн.дан ортиқ аҳоли вакилларининг келиб чиқиши араблардан бўлиб, бунда Сурия, Ливан 
ва Фаластин фуқаролари кўпчиликни ташкил қилади. Буни миграцион 
жараёнларнингУсмонийлар сулоласи ва 1-жаҳон урушидан кейинги йилларда авж олгани 
билан боғлаш мумкин.Халқаро миграция ташкилоти (ХМТ) маълумотларига таянган ҳолда, 
2021 йилнинг бошларидан буён Яманда давом этаётган жанговар ҳаракатлар натижасида 
мазкур давлатни 67 мингга яқин аҳоли тарк этганини кузатиш мумкин. Яманда давом этаётган 
беқарор вазият ортидан юзага келаётган знг йирик миграцион оқимлар Маариб, Шабва ва 
Абян вилоятларида кузатилмоқда[10]. 

Австралияда ҳам араблар жамоаси мавжуд бўлиб, араб тили давлат бўйлаб 
тарқалишига кўра, 4-ўринни эгаллайди. Буни Шимолий ва Жанубий Америка давлатлари 
мисолида ҳам кўриш мумкин. АҚШда истиқомат қилувчи арабларнинг катта қисми Миср, 
Сурия, Ироқ, Ливан, Марокаш,Иордания ва Фаластин ҳиссасига тўғри келиб, 3,7 млн.ни 
ташкил этади. Бугунги кунда Францияда сони жиҳатидан 2-ўринни эгаллаган араб 
диаспоралари мавжуд. Бирлашган Миллатлар Ташкилотининг маълумотларига кўра, 2020 
йилда дунёнинг турли мамлакатларида яшаётган мигрантлар сони 281 млн. нафардан 
ошган[11.443]. 

Бир сўз билан айтганда, бугунги глобаллашув жараёнида миграция масаласи дунё 
миқёсида барқарор ривожланишни таъминлашнинг долзарб вазифаларидан бирига айланган. 
Миграция жараёни, айниқса, унинг асосий қисминиташкил этувчи меҳнат миграцияси муайян 
вақтларда кучайиб-пасайиш тенденциясига эга бўлиб, маълум ҳудуд, мамлакат, минтақа 
ижтимоий ҳаётига ўзининг ижобий, салбий, керак бўлса, сиёсий таъсирини ўтказади. Айниқса, 
бу жараён Яқин Шарқ Араб давлатлари ижтимоий-иқтисодий ривожига сезиларли таъсир 
этмоқда. Халқаро майдонда кузатилаётган жараёнлар яқин йиллар ичида ушбу таъсир 
доирасининг янада кенгайишини кўрсатмоқда.  

